
 

                                                Grupo provincial 

 DEPUTACIÓN DE OURENSE 

  

 

Leopoldo Rodríguez Puga e Xaime Óscar Iglesias Pérez, deputados do grupo provincial do BNG na 

Deputación de Ourense, ao abeiro da Lei da Administración Local de Galiza e demáis disposicións 

concordantes apresentan para o seu debate e se procede posterior aprobación, a seguinte MOCIÓN EN 

CONTRA DO PROXECTO DUNHA EXPLOTACIÓN MINEIRA DE FELDESPATOS NA 

COMARCA DE A LIMIA 

 

EXPOSICIÓN DE MOTIVOS 

 

O xoves, 17 de xaneiro, apareceu publicado no DOG nº12 o anuncio de información pública do «Proxecto 

de explotación, estudo de impacto ambiental e plan de restauración da concesión de explotación derivada 

do permiso de investigación Faramontaos, nº 5089.1». Este anuncio deixa ben ás claras a intención da 

empresa de levar adiante a iniciativa malia oposición frontal dos veciños e veciñas dos pobos afectados, 

sintetizada mediante a recollida de varios centos de alegacións e plasmada nun acordo plenario unánime 

de rexeitamento aprobado o 19 de xullo de 2012. 

 

Trátase dunha explotación mineira de feldespatos a ceo aberto mediante un sistema de dragado ata un 

máximo de 15 m de profundidade e que prevé un investimento de 1,2M de euros para criar dez postos de 

traballo. A concesión estenderíase ao longo de 30 anos afectando en diferentes fases a un total de 396 ha 

de terreo cultivábel nas inmediacións dos núcleos de San Pedro, Laroá, Fiestras, Moreiras e Paredes. 

Cómpre salientar que ao remate do aproveitamento estas parcelas serán irrecuperábeis para o seu uso 

agrícola xa que o proxecto de restauración contempla que 

queden en forma de lagoas. A planta de tratamento estará escasamente a 600 m do pobo de San Pedro e 

funcionará as 24 horas do día en tres turnos de traballo atendida por dous operarios. As labouras de 

extracción da draga realizaranse a un único turno. 

 

Para o Grupo provincial do BNG estamos diante dunha cuestión de extrema gravidade ao afectar 

directamente a un piar básico da comarca como é o agro, dada a agresividade do proxecto, e que non se 

xustifica de ningún xeito no impacto na economía local, que será ridículo cando non absolutamente 

negativo. 

 

Tendo en conta o impacto negativo que este proxecto vai xerar no eido económico, ambiental, social e 

agropecuario para a comarca de A Limia. Tendo en conta que o prazo para alegacións é de 30 días 

hábiles, e que éste remata xusto o día antes da celebración do Pleno, e polo que SOLICITAMOS a 

adopción, por parte do Pleno da corporación do seguinte 

 

ACORDO 

 



1.- O Pleno, convalida e ratifica o ditame da Comisión informativa de Agricultura e Medio Ambiente, que 

acorda demandar un informe dos servizos técnicos e xurídicos desta casa, aos efectos de presentar 

alegacións ao devandito proxecto Faramontaos 5089, en tempo e forma,  diante da Dirección Xeral de 

Industria, Enerxía e Minas da Consellaría de Economía e Industria. 

 

2.- O Pleno insta á Xunta de Galiza a realizar as seguintes actuacións en relación co expediente de 

solicitude de aprobación de aproveitamento mineiro Faramontaos 5089, realizada pola empresa Minercer 

S.L.:  

a.- Ampliar o prazo de información pública previsto no artigo 21 da lei 3/2008 á vista da falta de 

información da que a día de hoxe dispoñen as persoas afectadas para poderen realizar as súas 

alegacións e facilitar a través tanto das oficinas da propia administración galega como dos 

concellos afectados toda a información dispoñíbel ás persoas e entidades interesadas para que 

poidan realizar as súas alegacións.  

b.- A que polo órgano con competencias medioambientais, en base aos criterios e razóns que no 

seu día xustificaron a declaración da ZEPA da Limia, se emita informe negativo en relación con 

dita autorización por supoñer unha alteración do hábitat protexido.  

c.- A que a Consellaría do Medio Rural en base aos datos da actividade agraria que se desenvolve 

nestes concellos, do seu elevado grao de intensificación, do seu valor na economía local e na 

creación de emprego, en definitiva da inequívoca vocación agraria destes terreos se emita en 

sentido negativo á dita autorización o informe previsto no artigo 23 da lei 3/2008.  

d.-Á que á vista das repercusións negativas resolva o expediente denegando a solicitude de 

aproveitamento mineiro solicitado para os concellos de Xinzo de Limia e Trasmiras.  

 

3.-   O pleno da deputación insta aos grupos de goberno dos concellos de Xinzo e Trasmiras á denegación 

da preceptiva licenza urbanística municipal indispensable para iniciar a explotación mineira, no caso de 

que a Xunta de Galiza, finalmente, decidira autorizar o devandito proxecto. 

 

  

 

 

Ourense, 1 de febreiro de 2013 

 

 

 

 

Asdo.: Leopoldo Rodríguez Puga                              Asdo: Xaime Iglesias Pérez 

 

 

 

 

 

 

 

 

 

 

 

 

 

  

  

  

SR. PRESIDENTE DA DEPUTACIÓN DE OURENSE 

 



 

 

 

 

 


